
Kerajaan Campa merupakan sebuah kerajaan yang tertua di Asia Tenggara. Identitinya tetlah disahkan oleh sumber Cina sejak tahun 192 Masehi. Rakyatnya pula terdiri dari beberapa etnik termasuk etnik Cam yang merupakan satu etnik dalam rumpun Melayu-polinesia atau Austronesia. Dalam sepanjang sejarah orang Cam, ramai telah meninggalkan tanahair yang tercinta mereka kerana utamanya disebabkan kemaraan dan peluasan wilayah Vietnam ke selatan iaitu Nam tien. Mereka mencari tempat perlindungan yang selamat untuk terus hidup. Kebanyakan mereka menetap di Kemboja. Peristiwa yang berlaku dalam suku ketiga abad ke-20 telah mebyebabkan mereka yang masih tinggal di Kemboja dan Vietnam berhijerah sekali lagi ke negara-negara lebih jauh untuk meyelamatkan diri. Kali ini mereka ke Malaysia dan juga ke Eropah, Amerika dan Oceania. Kertas kerja ini menghuraikan sebab-sebab dan bagaimana migrasi tersebut berlaku.

Kehadiran Kaum Cam di Kemboja


Masyarakat Cam telah menghuni negara Khmer semenjak kurun ke-11 lagi. Hubungan di antara Campa dan Khmer ada disebut dalam inskripsi termasuk yang menyatakan bahawa seorang putera raja dari Campa telah mengahwini seorang puteri Khmer. Kehadiran kaum Cam di Kemboja telah direkodkan sewaktu zaman Angkor di bas-reliefs Banteay Chmar pada kurun ke-13 apabila tentera Cam berjuang bersama tentera Khmer.
 Pemuzik, askar upahan serta juga guru ballista adalah di kalangan mereka.
 Walau bagaimanapun sebahagian besar orang Cam tiba di Kemboja selepas kejatuhan Vijaya, ibu negara Campa pada tahun 1471. 


Kemaraan dan peluasan wilayah Vietnam ke Selatan, Nam-tien yang bermula tidak lama selepas terbentuk kerajaan Viet secara rasmi pada tahun 939 Masehi. Serang pertama yang dilakukan oleh negeri Viet di utara pada tahun 982. Dalam serangan ini, Indrapura, ibu kota pertama Campa telah dimusnahkan. Dari tarikh 982 Masihi ini maka bermulalah pergerakkan Vietnam ke selatan yang mengancam keselamatan pusat pentadbiran Campa. Ini bererti Campa terpaksa berundur ke selatan dan ibu kotanya terpaksa dipindahkan jauh ke selatan pada tahun 1000. Selepas itu Campa terus menerus ditekan oleh kemaraan Vietnam ke selatan sehingga tahun 1471 ibu kotanya, Vijaya, diserang pula, dimusnahkan dan dihancurkan secara sistematik, apa saja yang bersifat kebudayaan Campa. Orang Viet juga membunuh dan mengusir orang Campa ke kawasan lain di selatan. Hanya sebahagaian kecil rakyat Campa berjaya menyelamatkan diri dengan melarikan diri ke Kemboja. Tarikh 1471 menandakan kemenangan secara mutlak masyarakat berpengaruh Cina ke atas masyarakat berpengaruh Hindu yang sejak abad ke–2 lagi menguasai bahagian timur semenanjung Indocina. 

Berikutnya pada tahun 1653, Vietnam menakluki Kauthara dan pada tahun 1692, dan bahagian lain di selatan yang disebut Panduranga yang merupakan kawasa-kawasan terakhir Campa. Oleh kerana adanya tentangan hebat orang-orang Cam, maka kerajaan Vietnam yang waktu itu berpusat di Hue menubuhkan semula Campa baru pada tahun 1694 di kawasan Panduranga. Akhirnya pada tahun 1832, zon autonomi Campa dihapuskan dan dirampas oleh kerajaan Vietnam. Identiti kerajaan Campa terhapus pada tahun 1835 untuk selama-lamanya.

Kemaraan masyarakat Viet, iaitu masyarakat majoriti yang membentuk negara Vietnam, ke selatan ini memaksa masyarakat Campa, khususnya masyarakat Cam melarikan diri dari tanah air untuk menyelamatkan diri mereka dan mencari perlindungan di kerajaan-kerajaan lain di mana mereka rasa selamat dan dihargai. Negara Kemboja memberikan mereka kedua-dua faktor tersebut.


Selain Kemboja masyarakat Campa juga melarikan diri ke Semenanjung Tanah Melayu (Kelantan, Johor dan Melaka) dan pulau-pulau lain di Nusantara iaitu Sumatera dan Borneo. Daerah-daerah tersebut pernah menjalin pelbagai bentuk hubungan dengan kerajaan Campa. Kehadiran sebahagian besar kaum Campa di Kemboja adalah selepas 1471 yakni selepas penaklukan Vijaya oleh orang Viet, pernah dirakamkan dalam kronikel Khmer.
 Manakala kehadiran kumpulan besar yang berikutnya adalah pada tahun 1692-3 selepas Vietnam menakluki wilayah Phanrang.
 


Satu lagi kumpulan besar ke Kemboja berlaku pada penghujung abad ke-18 dan suku pertama abad ke-19. Walau bagaimanapun kali ini mereka melarikan diri ketika berlaku peperangan domestik di antara kumpulan Nguyen dan adik beradik Tay Son.
 


Setelah Tay Son dikalahkan, dinasti Ngyuen mula merintah di Vietnam. Tindakan Maharaja Ming Menh yang memadamkan identiti Kerajaan Campa pada tahun 1832 telah mengakibatkan dua pemberontakan oleh orang Campa untuk menuntut kembali wilayah mereka. Akan tetapi kedua-dua pemebrontakan tersebut dapat dikalahkan oleh Minh Menh. Di antara ahli masyarakat Campa itu ada yang dituduh, ditangkap dan dihukum oleh Maharaja Ming Menh. Di kalangan masyarakat Cam melarikan diri ke Kemboja setelah Panduranga (Campa) ditakluk buat selama-lamanya pada 1835.


Maka, kehadiran kaum Cam di Kemboja adalah amnya disebabkan tekanan Nam-tien. Cabaton telah menatatkan bahawa Vietnam ‘boleh wujud dengan merugikan masyarakat Cam’.
 Pada waktu itu juga, Vietnam berhajat meluaskan penguasaannya ke seluruh Asia Tenggara
.


Oleh demikian sejak kehilangan kerajaan Campa, masyarakat Cam telah wujud sebagai minoriti di beberapa buah negeri di Indochina, iaitu di Kemboja, Vietnam dan di Laos. Di negeri-negeri tersebut mereka melibatkan diri dalam pelbagai cabang hidupan termasuk perniagaan, pentadbiran, politik dan tentera khususnya di Kemboja. Peristiwa yang berlaku di Indochina pada tahun 1975 memperlihatkan sekali penghijerahan masyarakat Cam ke negara-negara lain di seluruh dunia seperti ke Malaysia, Amerika Syarikat, Perancis, Australia dan lain-lain lagi.

Mereka yang datang ke Kemboja terdiri daripada berbagai kelas sosial. Mereka diterima oleh semua orang Khmer, dari masyarakat kebanyakan sehingga keluarga diraja. Pelarian Cam diterima dan disenangi oleh keluarga diraja. Sebagai contoh, pada tahun 1692 mereka diberi perlindungan oleh Raja Jayajettha III (1677-1705). Raja Jayajetta III membenarkan mereka mendiami beberapa bahagian Srok Khmer (Kemboja) di antaranya kawasan Oudong (ibu negara Kemboja pada masa itu), dalam propinsi Thbaung Khmum, Stung Trâng dan berbagai kampung di Kemboja. Mereka dibenarkan tinggal di mana sahaja dalam wilayah Kemboja.
 Pada kurun ke-19 kumpulan pertama orang Perancis yang tiba terkejut dengan hubungan, simbiosis yang terjalin dan mereka melihat “bagaimana orang Islam dan Buddha hidup bersama bagaikan adik-beradik.” 


Kini, disebabkan polisi tersebut, masyarakat Cam, bersama dengan masyarakat Melayu yang datang dari Nusantara, menghuni di seluruh kawasan Kemboja. Walau bagaimanapun konsentrasi penduduk tertumpu di tebing Tonle Thom (sungai Mekong) (dari Kratie ke Phnom Penh), tebing sungai Tonle Sap, (dari Phnom Penh ke Kompong Chhnang, khususnya di Chraing Chamres, Khleang Sbek dan Kompong Luong), di kawasan Tasik Tonle Sap dan di daerah Kampong Cham, Pursat, Battambang dan Kompot. Mereka juga terdapat di kawasan pinggiran kota Phnom Penh seperti di Chroy Changvar dan Prek Pra. Perkampungan terbesar kaum Melayu terdapat di propinsi Kompot, Battambang dan di kampung-kampung di Kompong Luong. Kedua-dua maysarakat Melayu dan Cam membentukkan satu masyarakat Islam yang menyatukan.


Sebuah manuskrip Cam
 secara puitis menerangkan mengenai pemberontakan Putera Sivutha iaitu adik kepada Raja Norodom. Manuskrip ini menceritakan bagaimana orang Cam dan Melayu membentukkan perkampungan mereka di Prey Pus, Chouk Sâr dan Srê Prey dalam propinsi Kompong Chhnang. Setelah mereka menetap di Kemboja mereka menikmati hak yang sama dengan orang Khmer. Di kawasan berpendudukan Melayu-Cam yang menganut agama Islam, masjid atau surau didirikan bagi tujuan beribadah serta juga aktiviti-aktiviti kemasyarakatan yang lain seperti kelas-kelas pengajian agama Islam.


Sepanjang sejarah kependudukan masyarakat Cam di Kemboja, mereka, bersama orang Khmer, telah melalui banyak kisah suka duka termasuk zaman pembunuhan beramai-ramai oleh rejim Pol Pot yang banyak melakukan jenayah kejam terhadap penduduk Kemboja pada tahun 1975-79.

Kehadiran Masyarakat Cam di Malaysia


Berikutan kejatuhan negara Republik Khmer (Kemboja) pimpinan Lon Nol kepada pihak komunis yang dikenali sebagai Khmer Rouge pada bulan April 1975, satu pemerintahan zalim, ganas dan tidak berperikemanusiaan telah ditubuhkan oleh Khmer Rouge di bawah pimpinan Pol Pot. Pemerintahan ini telah bermaharajalela bertujuan untuk membersihkan dan menwujudkan satu masyarakat Khmer bercorak sosialis yang ‘ideal’. Bandar-bandar besar seperti Phnom Penh dikosongkan, kehidupan berkeluarga dimusnahkan dan agama-agama seperti Islam, Buddha dan Kristian cuba dihapuskan. Peristiwa ini telah mengakibatkan sehingga satu juta orang rakyat Khmer mati dianiyai, dipenjara dan dibunuh dengan sewenang-wenangnya. Anggota bekas pemerintahan Lon Nol dan tentera, apabila dapat dikesan, telah dibunuh. Akibat daripada angkara Khmer Rouge itu, ramai rakyat Kemboja terpaksa melarikan diri ke negara-negara jiran, terutama sekali Thailand dan Malaysia mencari perlindungan. 


Dalam bulan April itu juga Vietnam telah jatuh kepaga regim Komunis. Rakyat Vietnam termasuk orang Cam, telah menjadi pelarian di beberapa buah negeri jirannya, akibat dari dasar pemerintahan komunis. Ada yang melarikan diri melalui jalan darat dan yang melalui jalan laut yang dikenali sebagai the boat people.


Berikut dengan kejatuhan Kemboja pada April 1975 hingga tahun 1979, pelarian-pelarian tersebut mula membanjiri Thailand dan antara mereka itu terdapat sejumlah pelarian Khmer Islam iaitu orang Melayu dan Cam yang beragama Islam. Pelarian-pelarian itu tertumpu di kawasan Aranyaprathet, sebelah timur Thailand bersempadan dengan Kemboja. Kebanyakan daripada pelarian itu beragama Buddha dan mereka mendapat layanan orang Thai yang juga beragama Buddha. Pelarian Khmer Islam atau Melayu-Cam juga mendapat layanan orang Thai bergama Islam melalui beberapa pertubuhan Islam Thai di Bangkok. Walau bagaimana pun pelarian Melayu-Cam itu merayu untuk mendapatkan perlindungan di Malaysia, khususnya ke Kelantan kerana ada di kalangan pelarian Melayu-Cam itu yang mempunyai saudara-mara dan juga kenalan di Kelantan.


Kedangan masyarakat Cam ke Malaysia bukanlah satu perkara baru. Hubungan yang rapat di antara kedua-dua masyarakat Cam dan Melayu telah terjalin sejak sekian lama lagi
. Gelombang migrasi maysarakat Cam dari Kemboja ke Tanah Melayu terus berlaku walaupun mereka tidak menghadapi kesengsaraan seperti pada masa perpindahan mereka dari Campa ke Kemboja. Ia terus berlaku kerana adanya hubungan kekeluargaan atau untuk mempelajari ilmu agama Islam.


Sementara itu kerajaan Malaysia telah didesak oleh pertubuhan-pertubuhan di Malaysia seperti PERKIM dan juga parti-parti politik Melayu agar menolong pelarian-pelarian Melayu-Cam itu. Di samping itu Organisation of Islamic Confrence (OIC) atau Organisasi Persidangan Islam juga mendesak supaya kerajaan Malaysia menerima pelarian Khmer Islam untuk penempatan sementara, memandangkan Malaysia sebuah negara jiran terdekat dengan Kemboja. Oleh itu, atas dasar perikemanusiaan dan persaudaraan Islam, kerajaan Malaysia telah bersetuju membenarkan pelarian itu masuk untuk perlindungan dan penempatan sementara. Mereka diberi status ‘Pelarian’.


Pihak berkuasa Malaysia dengan kerjasama kerajaan Thailand, United Nations High Commission for Refugees (UNHCR) serta beberapa organisasi masyarakat Thai Islam di Bangkok telah meninjau kem-kem pelarian Khmer di Thailand dan mengnalpasti pelarian-pelarian Melayu-Cam. Setelah itu pelarian-pelarian berkenaan dibawa ke Malaysia melalui jalan darat dan jalan laut. Ini mula berlaku sejak bulan Jun 1975.

Kumpulan pertama yang memasuki Malaysia adalah melalui jalan laut. Dengan kerjasama kerajaan Thailand mereka dibawa dari timur Thailand dengan bot yang disewa khas melintasi Teluk Siam dari pelabuhan Trat (Thailand) ke pantai Jubakar, Tumpat, Kelantan. Ini diikuti dengan kumpulan kedua yang mendarat di tempat yang sama.

Kumpulan-kumpulan berikutnya dimasuki melalui pintu darat iaitu melalui Sungai Golok-Rantau Panjang. Mereka dibawa dari Bangkok dengan keretapi. Di samping itu ada juga sejumlah pelarian Melayu Cam yang masuk ke Malaysia secara persendirian melalui jalan darat dari Bangkok ke Narathiwat di selatan Thailand kemudian masuk ke Kelantan. Penulis sendiri serta beberapa orang kawan lain memasuki Melaysia pada tahun 1975 secara persendirian melalui pintu ini. Sebenarnya kedatangan masyarakat Melayu dan Cam dari Kemboja bermula sejak awal tahun 1970an. Mereka ini datang secara persendirian


Dalam masa beberapa tahun itu, iaitu hingga lebih kurang tahun 1985, Malaysia telah menerima satu jumlah besar pelarian Islam Kemboja yang dianggarkan 10,000 orang Cam.
 Pecahan bilangan ini adalah seperti berikut:


Tahun
Bilangan Pelarian

1975
1279


1977
180


1979
1079


1980
1923


1981
638


1983
587


1984
118


1985
1012


1986-88
2888


Jumlah Besar
10,722

Kelantan menjadi tumpuan mereka pada peringkat awal. Ini kerana di kalangan mereka ada yang mempunyai pertalian darah. Hubungan darah ini dikuatkan lagi dengan adanya perkahwinan di antara seorang puteri raja Kelantan dengan seorang Tengku Mahkota Campa. Malah, beberapa orang Cam mengakui bahawa nenek moyang mereka berasal dari Kelantan.
 Maka wujudlah kebergantungan dan perhubungan yang erat antara masyarakat Melayu-Cam dengan Tanah Melayu.
 Selain dari hubungan darah di antara masyarakat Cam dan masyarakat Kelantan, mereka menganggap negeri Kelantan sebagai Mekah.


Setiba di Malaysia pelarian-pelarian tersebut ditempatkan di Rumah Taman Kemumin, Pengkalan Chepa, Kota Bharu, Kelantan. Apabila bilangan mereka bertambah, dibina pula Khemah Pelarian di Kemumin, Pengkalan Chepa. Khemah ini kemudian dinamakan Taman Putra, Kemumin, Pengkalan Chepa, Kota Bharu.


Untuk mengendalikan hal-ehwal pelarian Melayu Cam di Malaysia, sebuah jawatankuasa khas telah ditubuhkan oleh kerajaan Malaysia. Jawatankuasa khas ini dianggotai oleh wakil-wakil dari Pertubuhan Kebajikan Islam Malaysia (PERKIM), Pejabat Setiausaha Kerajaan negeri Kelantan, Jawatankuasa Kebajikan Keselamatan Kelantan (JKKN), Jabatan Imigresen Malaysia, Polis DiRaja Malaysia dan Kementerian Kebajikan Masyarakat. Jawatankuasa Khas ini dipengerusikan oleh Timbalan Ketua Setiausaha, Kementerian Dalam Negeri Malaysia. Oleh kerana tumpuan kemasukan pelarian Melayu-Cam adalah di negeri Kelantan dan Kem Pelarian juga berada di Kelantan, pejabat Jawatankuasa Khas itu ditempatkan di Kota Bharu. Jawatankuasa Khas itu bertanggungjawab terhadap hal-ehwal yang berkaitan dengan kemasukan dan pentadbiran kem pelarian tersebut.


Pihak PERKIM telah ditugaskan untuk menguruskan segala perkara yang bersangkutan dengan penjagaan pelarian dan pengurusan khemah atau Kem Pelarian itu. Semasa dalam kem, mereka di beri pendidikan Bahasa Melayu, agama Islam dan juga tentang adat resam orang-orang Melayu di Malaysia serta cara hidup yang mereka akan hadapi di Malaysia. Pendidikan Bahasa Melayu bertujuan untuk membolehkan mereka berinteraksi dengan masyarakat tempatan apabila mereka keluar kelak dari kem. Begitu juga dari segi kesihatan mereka diperiksa dengan teliti oleh pegawai-pegawai kesihatan setiba mereka di kem pelarian di Kelantan. 


Setelah kira-kira setahun dalam kem dan setelah pihak berkuasa berpuas hati dengan tahap pelajaran agama Islam, Bahasa Melayu dan kesihatan mereka barulah mereka dibenar meninggalkan kem untuk mencari pekerjaan atau tinggal dengan waris atau sahabat-handai di luar. Mereka dibenarkan keluar kem jika ada penjamin dari kalangan rakyat Malaysia. 

Mereka yang dibenarkan keluar diberi bantuan kewangan sebanyak RM400.00 sekeluarga oleh pihak PERKIM. Bagi mereka yang tidak mempunyai penjamin atau keluarga di Kelantan, PERKIM menguruskan penempatan mereka untuk bekerja di ladang-ladang tembakau di Kelantan, ladang kepunyaan Tabung Haji di Keratong, Pahang dan ada juga ditempatkan di kawasan Jengka, Pahang.


Pada awal tahun 1977, kira-kira 4/5 dari pelarian itu telah pun keluar dari kem untuk mencari pekerjaan ataupun berniaga bagi menyara hidup. Mereka bekerja atau berniaga di Kelantan, Terengganu, Pahang, Melaka, Selangor dan Perak. Ramai antara mereka yang berkecimpung di bidang perniagaan dan ada juga berjaya membeli rumah kediaman sendiri dan kereta. Mereka tertumpu di Kelantan, terutama sekali Kota Bharu. Pada akhir tahun 1970an hingga akhir tahun 1980an, bangsal-bangsal menjual batik dan lain-lain jenis pakaian yang dibina khas oleh kerajaan Kelantan di sepanjang jalan berhadapan panggung wayang Odeon di Jalan Sultanah Zainab hampir keseluruhannya dikendalikan oleh keluarga Melayu Cam. Begitu juga warung dan gerai menjual makanan yang terletak dalam kawasan Stadium Sultan Muhammad ke IV, hampir semuanya diuruskan oleh pelarian Melayu-Cam. Peniaga-peniaga Melayu-Cam di Kota Bharu jelas berjaya kerana sejak awal tahun 1990an terdapat sejumlah rumah kediaman termasuk beberapa buah banglo di bandar Kota Bharu kepunyaan mereka. 

Selepas mereka keluar dari kem, mereka diberi status Penduduk Tetap Malaysia. Mereka dibenarkan tinggal di mana-mana tempat di Malaysia. Kini masyarakat Cam dijumpai di semua negeri di Malaysia kecuali di Sabah dan Sarawak. Kelompok-kelompok besar dijumpai di Kota Bharu dan Pasir Mas (Kelantan), Kuala Terengganu dan Dungun (Terengganu), Pekan dan Rompin (Pahang), Muar, Kota Tinggi dan Ulu Tiram (Johor), Tanjung Minyak dan Bukit Rambai (Melaka), Seremban (Negeri Sembilan), Banting, Kelang, Sungai Buluh dan Kajang (Selangor), Bukit Belacan (Kuala Lumpur), Ipoh, Kuala Kangsar, Parit Buntar (Perak), Nibong Tebal (Pinang), Alor Setar dan Kulim (Kedah) dan Kangar (Perlis). Mengikut statistik kasar, pada tahun 1988, terdapat kira-kira 9700 orang Melayu-Cam di 7 buah negeri di Semenanjung Malaysia seperti berikut: Kelantan 3000 orang; Terengganu 2000; Pahang 1,300; Johor 1,200; Perak 1,000; Melaka 700 dan Selangor 400 orang.
 Anggaran kini oleh suatu pihak yang tidak ingin dikenali, adalah lebih kurang 61,000 orang.
Kita tidak dapat menghuraikan penghijerahan masyarakat Cam ke negeri-negeri lain seperti Amerika Syarikat, Eropah khususnya di Perancis dan Australia kerana ianya memerlukan kajian yang lebih perinci. Secara ringkas masyarakat Melayu-Cam yang ke di negeri-negeri tersebut adalah mereka yang melarikan diri dari Indochina dalam tahun 1975-1990an sesama waktu dengan mereka yang datang ke Malaysia.

Kesimpulan


Sebagai kesimpulan kita lihat bahawa sepanjang sejarah masyarakat Cam, mereka berpindah-pindah, atau berhijerah dari sebuah negeri ke sebuah negeri yang baru untuk mencari perlindungan dari sesuatu peristiwa yang yang merupakan faktor dalaman. Sejak abad ke 10 lagi bermula dari seri peperangan dengan jirannya di utara, sempadan kerajaan Campa terpaksa dipindahkan sedikit demi sedikit sehingga ke kehilangan untuk selama-lamanya pada tahun 1835. Akibat dari itu rakyat kerajaan Campa, orang Cam khususnya terpaksa melarikan diri untuk menyelamatkan diri. Perang saudara Viet, pada hujung abad ke-18 dan abad ke-19 juga menyebabkan masyarakat Cam jadi mangsa. Abad ke-20 memperlihatkan satu seri peperangan ideologi, komunis melawan barat yang akhirnya dimenangi oleh pihak komunis. Kemenangan ini menyebabkan sekali lagi ramai di kalangan masyarakat Cam bersama-sama masyarakat lain di Indochina, terpaksa melarikan diri ke negeri yang lebih jauh lagi dari negeri nenek moyang mereka, iaitu Kerajaan Campa. 

�	Berkenaan dengan huraian mengenai tentera Campa pada abad ke-13, lihat Jacq-Herlgoualc’h 1991, ‘L’armée du Campa…’. 


�	Menurut Jacq-Herlgoualc’h, mereka adalah ‘askar upahan’ or ‘sekutu’. Lihat Michel Jacq-Herlgoualc’h, L’armement et l’organisation de l’armée khmère au XII et XIIIe siècles, d’après les bas-reliefs d’Angkor Vat, de Bayon et de Banteay Chmar, Paris: PUF, 1979, hal. 135–6, 165–70. 


�	Mak Phœun, ‘La communauté malaise musulmane’, hal. 83; Mak Phœun, Histoire du Cambodge de la fin du XVIe siècle au début du XVIIIe siècle, Paris: EFEO, 1995, hal. 397–98; Mohamad Zain, ‘Kehadiran Orang Melayu’. For their arrivals before 1471, see Jacq-Herlgoualc’h, ‘L’armée du Campa…’, hal. 27–46. Penakluan Vietnam dan yang dikuti dengan diaspora rakyat Campa juga ada disebut dalam Hikayat Hasanuddin dan Sejarah Melayu. Sejarah Melayu bab 21 ada sebut mengenai dua orang putera Cam iaitu Pau Liang, yang melarikan diri ke Aceh, dan Indra Berma, melarikan diri ke istana sultan Mansur’s (1458–77) di Melaka.


�	Mengenai sejarah Campa zaman ini, lihat J. Boisselier, ‘La statuaire du Champa Recherches sur les cultes et l'iconographie’, PEFEO, 54, 1963, hal. 358–9, dan Po Dharma, ‘Les frontières du Campa (Dernier état des recherches)’ in Les frontières du Vietnam (Histoire de frontières de la Péninsule Indochinoise), Paris: L’Harmatan, 1989, hal. 128–35. 


�	Mengenai perang saudara Vietnam di antara keluarga bangsawan Nguyen dan Tay-son bersaudara, lihat Lê Thanh khôi, Le Viet-Nam: Histoire et civilisation, Paris: les éditions de Minuit, 1955, hal. 296–313. Manuskrip Cam CAM27 menceritakan bahawa raja Cei Brei dan pengikutnya mengambil masa 13 tahun sebelum mereka menetap, dengan persetujuan raja Kemboja, di daerah Tay Ninh yang pada itu masih dalam wilayah Kemboja. Lihat Mohamad Zain, ‘Contributions à l’histoire du Panduranga’; lihat juga Po Dharma, ‘A propos de l’exil d’un roi Cam au Cambodge’. 


�	Mengenai penalukan Panduranga, negeri yang terakhir dalam kerajaan Campa yang ditakluki oleh vietnam, lihat Po Dharma, Le Panduranga (Campa) 1802–1835: Ses rapports avec le Viêtnam, 2 jil., Paris: PEFEO, 1987. 


�	A. Cabaton, ‘Les Chams Musulmans dans l’Indochine Française’, Revue du Monde Musulman, Paris: La Mission Scientifique du Maroc, 2(6), 1907, hal. 131.


�	Pierre-Richard Ferray, Le Viet Nam, Paris: PUF, 1984, hal. 118.


�	Mak Phœun, Histoire du Cambodge, hal. 397–8.


�	Auguste Pavie, Mission Pavie Indo-Chine 1879–1895: Géographie et voyages. I. Exposés des travaux de la mission..., Paris: Challamel, 1901, hal. 28–9, ada menyebut tentang orang Cam. Walau bagaimanapun ini difahamkan bahawa orang Islam tersebut adalah kedua-dua kaum Cam dan Melayu. Terdapat juga dalam beberapa tulisan lain apabila disebut Melayu, ianya termasuk juga kaum Cam. 


� 	Manuskrip Cam CM 39(36).


�	Beberapa buah buku telah dihasilkan sejak kedatang mereka: Satu kumpulan esei dalam buku Le Campa et le monde malais (Kerajaan Campa dan Dunia Melayu) terbitan Centre d’histoire et Civilisations de la Peninsule Indchinoise, Paris, 1991; Ismail Hussein, P-B. Lafont dan Po Dharma (ed.) Dunia Melayu dan Dunia Indocina, terbitan Dewan Bahasa dan Pustaka, Kuala Lumpur, 1995.


� 	Lihat Nik Mohamed Nik Mohd Salleh 2004.


� 	Ismail Hussein, Aziz Deraman dan Abdul Rahman Al-Ahmadi (Penyt.), Tamadun Melayu, Dewan Bahasa dan Pustaka, Kuala Lumpur, 1989, Jil. 3, h. 1265.


� 	Lihat Nik Mohamed Nik Mohd Salleh 2004.


� 	Ini berlaku kerana ada perkahwinan campur antara orang Cam dengan gadis Melayu tempatan.


� 	Lihat Mohamad Zain Musa 1994.


� 	Mohamad Zain B Musa, Kehadiran Orang Melayu dan Orang Cam di Kemboja Hingga Awal Abad ke XIX, Jebat, 1991, Jil. 19, h. 5. Lihat juga Po Dharma, G. Moussay dan Abdul Karim (disusun oleh-) 2000. Nai Mai Mang Makah (Tuan Puteri dari Kelantan…) h. 19-20.


� 	Lihat Nik Mohamed Nik Mohd Salleh 2004.


� 	Lihat Nik Mohamed Nik Mohd Salleh 2004.

